
Perkembangan muamalat dalam kerangka sistem ekonomi konvensional telah 
membuahkan praktis sosial tersendiri memandangkan muamalat merupakan 
risalah Allah yang perlu dipatuhi oleh umat Islam. Perbahasan terhadap 
keperluan umat Islam kembali kepada sistem muamalat amat rancak dilakukan, 
namun penelitian terhadap wacana muamalat masih belum dilakukan secara 
kritis bagi mengenal pasti praktis sosial muamalat dan cara wacana muamalat 
memperteguh praktis sosial tersebut.  
 
Justeru kajian ini adalah bertujuan untuk mengenal pasti praktis sosial wacana 
muamalat yang dimanfaatkan dalam kerangka sistem ekonomi konvensional, 
serta melihat pengaruh praktis sosial tersebut terhadap ciri tekstual dan praktis 
wacana muamalat. Kajian ini juga bertujuan merumus pertalian dialektikal antara 
praktis sosial dengan ciri tekstual dan praktis wacana muamalat. Kajian ini 
merupakan kajian kualitatif yang menggunakan pendekatan Analisis Wacana 
Kirtis (AWK) Fairclough. Sebanyak 3 buah Teks Penyataan Pengerusi dan 4 
buah Teks Ulasan Operasi Pengarah Urusan Bank Islam Malaysia Berhad 
(BIMB) yang dikumpul dari tahun 2009 hingga tahun 2012 dijadikan sebagai 
bahan kajian.  
 
Dapatan kajian menunjukkan bahawa praktis sosial yang dimanfaatkan dalam 
wacana muamalat adalah Ihsan. Praktis sosial ini mempengaruhi ciri leksikal 

yang menyaksikan kata/istilah Melayu bukan lazim,  kata/istilah Arab tulen,  
kata/istilah gabungan Melayu-Arab, kata/istilah Inggeris dan kata/istilah 
gabungan Melayu-Inggeris digunakan dalam teks wacana muamalat berbahasa 
Melayu. Praktis sosial tersebut juga mempengaruhi praktis wacana muamalat 
khususnya dari aspek intertekstualiti dan interdiskursiviti. Hal ini terbukti apabila 
penyisipan unsur metawacana secara eksplisit lebih ketara berbanding elemen 
intertekstualiti yang lain. Sementara elemen interdiskursiviti menunjukkan 
wacana diskripsi lebih kerap digunakan berbanding jenis wacana yang lain. 
Kajian ini juga mendapati bahawa AWK berjaya membongkar pertalian dialektikal 
antara praktis sosial muamalat (Ihsan) dengan ciri tekstual (leksikal) dan praktis 
wacana (intertekstualiti dan interdiskursiviti).    

The development of muamalat within the framework of conventional economic 
system has resulted in a particular social practice as muamalat is seen as Allah’s 
risalah (words) that must be obeyed by every Muslim. Recently, the issue of the 
need for Muslims to shift back to muamalat has frequently being debated, 
however the study on muamalat discourse to identify muamalat social practice 
and the way muamalat discourse strengthens this social practice has yet to be 
critically conducted.  
 
Therefor this study aims to explain the social practice of muamalat discourse 
within the framework of conventional economic system as well as examines the 
influence of this social practice towards textual features and the practice of 
muamalat discourse. This study also summarizes the dialectical relationship 
between textual features, the practice of muamalat discourse and social practice. 
This is a qualitative study using Fairclough Critical Discourse Analysis (CDA) 
approach. Three texts from Chairman’s Statements and four Bank Islam 
Malaysia Berhad (BIMB) Managing Director’s Operational Review Texts collected 
from 2009 until 2012 are used in this study. 
 
The results of this study show that the social practice which benefits from 
muamalat discourse is Ihsan (courtesy). This social practice influences lexical 
features, such as the use of uncommon Malay word/term, Arabic origin 
word/term, Malay-Arabic word/term, English origin word/term and Malay-English 

in Malay muamalat discourse texts. This social practice also influences muamalat 
discourse practice particularly in the aspects of intertextuality and 
interdiscursivity. This is proven with the infusion of metadiscourse elements 
explicitly which is more apparent than other intertextuality elements. Meanwhile, 
interdiscursivity elements show that description discourse is used more 
frequently than other discourses. This study has succeeded in exposing the 
dialectical relationship between muamalat social practice (Ihsan) with textual 
features (lexical) and discourse practices (intertextuality and interdiscursivity). 

BAB I 
PENDAHULUAN 

 
1.1 Pengenalan   
Wacana dikenali sebagai discourse (Inggeris), discours (Prancis), al-makalah 
(Arab), dan tamhwa (Korea) merujuk kepada satuan bahasa yang lengkap yang 
benar-benar digunakan untuk berkomunikasi serta mengandungi maksud yang 
lengkap (Idris Aman, 2010). Memandangkan wacana tidak dapat lari daripada 
unsur sistem bahasa, unsur di luar sistem bahasa dan makna atau maksud yang 
lengkap, maka wacana ditafsir sebagai pandangan khusus tentang penggunaan 
bahasa sebagai unsur kehidupan sosial yang berkait rapat dengan unsur lain 
(Fairclough, 2003). Walaupun ahli-ahli bahasa mengemukakan pelbagai 
pandangan terhadap wacana, dan pandangan tersebut memperlihatkan 
wujudnya persamaan dan perbezaan,   namun  mereka  bersetuju bahawa 
wacana memiliki ciri tertentu. Antaranya wacana memiliki kesinambungan, 
memiliki perpautan, mengandungi maklumat, mempunyai tujuan,  dan 
mempunyai konteks.  
 
Dalam hubungan itu, ciri memiliki kesinambungan merujuk kepada wujudnya 
pertalian antara satu ayat, perenggan dan isi, dengan satu ayat, perenggan dan 
isi  yang lain dalam sesebuah wacana untuk mengungkapkan idea teras. Olahan 
idea teras dalam ayat, perenggan atau isi secara sistematik, lancar, dan logik 
memperlihatkan pertalian. Pertalian ini dapat mewujudkan kesinambungan 
antara bahagian tertentu teks dengan teks yang lain sehingga membentuk satu 
kesatuan. Sementara berpautan berkisar pada aspek formal bahasa dalam 
wacana yang berhubungan dengan organisasi sintaktik wacana. Organisasi 
sintaktik ialah wadah ayat-ayat yang digembleng secara sepadu dalam usaha 
memanfaatkan unsur kebahasaan untuk menghasilkan wacana tulisan ataupun 
lisan (Idris Aman, 2010). Ringkasnya, berpautan bermaksud keserasian atau 
kesepaduan antara satu unsur linguistik dengan unsur linguistik yang lain dalam 
menghasilkan wacana yang lengkap. Keserasian atau kesepaduan dilihat 
menerusi kaitan antara satu perkataan, frasa atau ayat dengan perkataan, frasa 
atau ayat lain dalam sesebuah wacana.   

 
Ciri bermaklumat pula terarah kepada status maklumat yang terkandung dalam 
sesebuah wacana. Wacana yang mengandungi maklumat baru dianggap 
sebagai wacana yang baik berbanding wacana yang sekadar mengulang-ulang 
maklumat lama yang telah sedia diketahui oleh pendengar atau pembaca. Walau 
bagaimanapun jika maklumat baru yang diketengahkan dalam sesebuah wacana 
tidak difahami oleh pendengar atau pembaca, maka wacana tersebut masih 
dianggap tidak memenuhi ciri bermaklumat.    
  
,Selain mengandungi maklumat, ciri seterusnya ialah sesebuah wacana juga 
harus mempunyai tujuan. Tujuan sesebuah wacana merupakan terjemahan 
daripada hasrat pewacana. Misalnya sesebuah wacana dibangunkan oleh 
pewacananya  untuk mendedahkan maklumat, menyampaikan berita, 

menghujahkan pandangan, memujuk dan merayu, mengubah persepsi, 
menyatakan rasa simpati, menzahirkan rasa marah dan sebagainya. Tujuan ini 
boleh dinyatakan sama ada secara langsung mahupun secara tidak langsung 
dengan syarat tujuan tersebut sampai kepada sasaran wacana melalui 
pengembelengan unsur linguistik dan unsur bukan linguistik seperti 
konteks/situasi.  
  
Di samping itu, penghasilan sesebuah wacana turut mengambil kira ciri konteks 
atau situasinya. Gambaran konteks/situasi dalam wacana, membantu penerima 
wacana menanggapi maksud wacana dengan lebih berkesan.  Tanpa 
konteks/situasi,  penerima mungkin akan tercari-cari atau tertanya-tanya maksud 
wacana yang didengar/dibaca. Selain itu, konteks/situasi merupakan latar bagi 
pembentukan sesebuah wacana. Antara konteks/situasi yang utama yang 
menjadi latar kepada pembinaan wacana sama ada wacana lisan mahupun 
wacana tulisan ialah konteks/situasi politik, konteks/situasi ekonomi, dan 
konteks/situasi sosial. Konteks/situasi utama ini pula boleh diperincikan kepada 
skop yang lebih kecil seperti konteks/situasi kepimpinan, konteks/situasi jual beli, 
konteks/situasi riadah, konteks/situasi ibadat dan sebagainya. Kepelbagaian 
konteks/situasi atau latar ini akhirnya menghasilkan kepelbagaian wacana 
mengikut konteks/situasi masing-masing.   
 
Jelasnya ciri wacana seperti yang telah disentuh di atas memainkan peranannya 
yang tersendiri dalam pembentukan dan penghasilan sesebuah wacana. Walau 
bagaimanapun ciri paling asas bagi sesebuah wacana ialah kesinambungan dan 
perpautan. Maka tidak hairanlah ciri asas ini telah mendapat perhatian meluas 
ahli-ahli bahasa yang berkecimpung  dalam bidang analisis wacana. Namun 
selaras dengan perkembangan bidang pengajian wacana, arah aliran analisis 
wacana telah berkembang dari analisis bersifat tekstual semata-mata kepada 
analisis yang menghubungkan teks dengan elemen di luar teks seperti 
konteks/situasi dan seterusnya praktis sosiobudaya. Perkembangan ini 
diperkukuhkan lagi dengan penemuan teori  baru yang berupaya  menghurai 
hubungan antara teks dengan praktis sosiobudaya. Perbincangan lanjut 
berhubung analisis wacana yang menghubungkan teks dengan konteks/situasi 
dan praktis sosiobudaya dimuatkan dalam Bab II.    

 
Ekoran penemuan dan perkembangan teori yang berupaya menghurai dan 
menjelas hubungan antara teks dengan praktis sosiobudaya, banyak kajian telah 
dilakukan ke atas wacana daripada latar konteks/situasi yang berbeza. 
Antaranya kajian yang dilakukan ke atas wacana kepimpinan, wacana khutbah, 
wacana pembelajaran bahasa Inggeris sebagai bahasa kedua, wacana 
akademik komunikasi perniagaan rentas budaya, dan wacana dialog antara 
agama Islam-Kristian. Kesemua contoh analisis wacana yang dinyatakan di atas 
dimuatkan dalam Bab II. 
 
Satu perkembangan yang juga menarik untuk diperhatikan ialah pengkelasan 
sesebuah wacana itu dibuat berdasarkan konteks/situasi khusus yang 

melatarinya. Untuk itu para pengkaji wacana telah menggunakan pelbagai istilah 
seperti jenis wacana, genre, gaya, jenis aktiviti atau pengkelasan berdasarkan 
ragam retorik seperti pemerian, penghujahan, pembujukan, penceritaan dan 
sebagainya (Fairclough, 2003; Idris Aman, 2006). Istilah-istilah tersebut 
digunakan untuk memudahkan pengkelasan antara satu wacana dengan satu 
wacana yang lain.  
 
Para pengkaji wacana juga percaya bahawa sesuatu teks wacana lazimnya 
terbina hasil gabungan daripada beberapa jenis wacana. Kajian terhadap unsur 
interdiskursiviti dilakukan untuk merungkai kepelbagaian wacana yang tersirat 
dalam sesebuah teks wacana yang baru. Interdiskursiviti tertumpu kepada 
penghasilan teks untuk mengenal pasti kepelbagaian jenis wacana, genre, gaya 
atau ragam retorik yang digunakan dalam pembinaan teks wacana yang dikaji. 
Penelitian terhadap unsur interdiskursiviti dalam sesebuah teks wacana yang 
dikaji dilihat sebagai lanjutan daripada penelitian terhadap unsur intertekstualiti. 
Jika interdiskursiviti merujuk kepada kepelbagaian jenis wacana, intertekstualiti 
pula merujuk kepada kepelbagaian sumber/maklumat daripada teks lain yang 
dimanfaatkan dalam teks yang dikaji. Jelasnya penelitian unsur intertekstualiti 
dan interdiskursiviti merupakan penelitian yang berkesinambungan.     
 
Untuk menggambarkan kesinambungan antara intertekstualiti dan 
interdiskursiviti, Fairclough (1992)  mengemukakan dua jenis intertekstualiti iaitu 
intertekstuali nyata (intertekstualiti) dan intertekstuali konstitutif  (interdiskursiviti). 
Intertekstuali nyata merujuk kepada sumber teks-teks lain yang dimanfaatkan 
dalam membina wacana yang baru. Sementara intertekstuali konstitutif merujuk 
kepada jenis wacana atau genre yang dimanfaatkan ke dalam wacana yang 
baru. Idris Aman (2006, 2010) melihat intertekstualiti sebagai soal kesalingteksan 
dalam wacana yang baru sementara interdiskursiviti sebagai lanjutan daripada 
intertekstualiti yang memfokus pula kepada jenis wacana atau genre yang 
dimanfaatkan dalam teks yang dikaji.  

 
Kerancakan penelitian terhadap jenis wacana yang berlatarkan konteks/situasi 
yang pelbagai dibuat memandangkan aktiviti kehidupan harian manusia tidak 
dapat lari daripada tiga konteks/situasi yang utama iaitu politik, ekonomi dan 
sosial. Aktiviti ketiga-tiga konteks/situasi tersebut berlangsung melalui proses 
interaksi dan komunikasi antara individu atau kumpulan dengan individu atau 
kumpulan yang lain. Proses berinteraksi dan komunikasi tersebut nyata lebih 
mudah dan berkesan dengan adanya bahasa. Malah kewujudan bahasa untuk 
memudahkan proses interaksi dan komunikasi seiring dengan kewujudan 
manusia apabila Allah mengajarkan Nabi Adam A.S. nama-nama benda di 
Syurga selepas penciptaannya sepertimana yang dirakamkan dalam Al Quran 
Surah Al Baqarah (2: 31) seperti maksud di bawah; 

 
“Dan Tuhan mengajarkan kepada Adam nama-nama segalanya (nama-
nama benda dan gunanya), kemudian diperlihatkan semua kepada 

malaikat, lalu Tuhan mengatakan: Sebutkanlah kepadaKu nama-nama 
semua ini, kalau memang kamu benar.”.  
 

Dari sudut yang lain pula aktiviti harian manusia yang mencakupi ketiga-tiga 
bidang tersebut iaitu sosial, ekonomi dan politik perlu dipandu oleh Syariah 
kerana matlamat akhir kehidupan manusia ialah memperolehi keredaan Allah. 
Islam bukan hanya hadir dalam soal peribadatan semata-mata malah dalam 
semua aspek kehidupan manusia sesuai dengan prinsip Islam sebagai al-Din. 
Menurut Haron Din dan rakan-rakan (1988) al-Din bukan sahaja meliputi agama, 
tetapi juga kebudayaan yang merangkumi bidang-bidang sosial, ekonomi, politik 
dan lain-lain yang berlandaskan suruhan dan larangan Allah.  Keseluruhan 
ketentuan Allah meliputi suruhan dan larangan-Nya itulah yang dikenali sebagai 
syariat. 

 
Allah menciptakan manusia dengan fitrah berpasang-pasangan dan saling perlu 
memerlukan antara satu sama lain. Hakikatnya tiada manusia yang boleh hidup 
secara bersendirian tanpa berhubungan dengan manusia lain. Dari segi 
ekonomi, terdapat sebilangan manusia yang memiliki harta sementara 
sebilangan yang lain tidak. Begitu juga sebilangan manusia yang lain memiliki 
kemahiran sementara sebilangan yang lain tidak. Situasi ini menuntut manusia 
saling berinteraksi bagi memenuhi keperluan kehidupan masing-masing.  

 
Yusuf Al-Qardhawi (2012) menjelaskan Islam menjadikan ekonomi (muamalat) 
sebagai cara untuk sampai kepada matlamat yang lebih besar agar manusia 
tidak disibukkan oleh kesukaran hidup dan perebutan makanan daripada 
mengenal Allah. Kecukupan dari segi keperluan akan melahirkan ketenangan 
jiwa yang membolehkan seseorang memberikan tumpuan kepada ibadah. Haron 
Din dan rakan-rakan (1988) pula menjelaskan bahawa muamalat merupakan 
terjemahan kepada aktiviti ekonomi yang berlandaskan Syariah merangkumi 
tukar-menukar antara barang atau sesuatu yang memberi manfaat dengan cara 
yang ditentukan seperti jual beli, sewa-menyewa, upah mengupah, pinjam-
meminjam, urusan bercucuk tanam, berkongsi dan sebagainya.  

 
Jelasnya muamalat merupakan aktiviti ekonomi yang dilaksanakan berlandaskan 
kepada ketetapan Syarak. Syarak menetapkan bahawa aktiviti ekonomi seperti 
jual beli, sewa beli, pinjaman, simpanan, takaful dan sebagainya merupakan 
sebahagian daripada ibadah dan perlu dilaksanakan dengan sifat ihsan. Ihsan 
pula bermaksud merasai pengawasan Allah S.W.T dalam setiap ibadah yang 
dilakukan (Sahih Muslim, hadith 106). Hal ini bermakna aktiviti muamalat 
hendaklah dilaksanakan dengan penuh kebaikan, kebajikan, kemurahan hati, 
mencari keuntungan secara berpada, tidak menindas dan menunaikan hak orang 
lain terhadap harta/keuntungan atas kesedaran bahawa Allah sentiasa 
mengawasi amalan hamba-hambaNya. Dari satu sudut yang lain pula, muamalat 
yang dilaksanakan dengan amanah (ihsan) bukan sahaja mewujudkan 
kemakmuran ekonomi dan keharmonian sosial, tetapi juga menjadikan ahli 
muamalat lebih dekat kepada Allah S.W.T. Mereka juga menyumbang kepada 

perkembangan Islam sebagai agama yang praktikal, berorientasikan 
pembangunan, adil dan saksama (Nik Mohamad Affandi Bin Nik Yusoff, 2002).   

 
Di Malaysia aktiviti muamalat berkembang melalui penubuhan Bank Islam 
Malaysia Berhad (BIMB) pada tahun 1983. Penubuhan tersebut menjadikan 
urusan muamalat dikendalikan secara formal oleh sebuah institusi kewangan 
Islam. Penubuhan BIMB juga telah merancakkan aktiviti muamalat dan terbukti 
apabila dalam tempoh sepuluh tahun penubuhannya BIMB telah berjaya 
menawarkan lebih daripada 20 produk perbankan Islam untuk memenuhi 
keperluan pelanggan yang pelbagai (Nor Mohamed Yakcop, 1996). Serentak 
dengan perkembangan muamalat tersebut, maka lahirlah cabang wacana yang 
dikenali sebagai wacana muamalat yang merujuk kepada kesatuan bahasa yang 
digunakan untuk mengungkapkan gagasan, idea dan isu-isu berkaitan sistem 
ekonomi Islam. 

 
Satu hal yang menarik, perkembangan sistem ekonomi Islam berlaku dalam 
kerangka sistem ekonomi konvensional yang dipraktiskan dalam kalangan 
masyarakat berbilang agama dan berbilang bangsa. Pertembungan dua sistem 
ekonomi dalam masyarakat berbilang agama dan berbilang bangsa ini bukan 
sahaja melahirkan praktis sosioekonomi yang tersendiri tetapi juga menghasilkan 
konteks/situasi yang lebih rencam kepada perkembangan wacana muamalat. Ini 
kerana wacana muamalat bukan sahaja perlu berupaya mengungkapkan 
gagasan, idea dan isu-isu berkaitan sistem ekonomi Islam tetapi juga berupaya 
bertindak balas terhadap kerangka sistem ekonomi konvensional  yang menjadi 
gelanggang kepada perkembangan muamalat. Justeru kajian ini berhasrat 
meneliti wacana muamalat dalam kerangka sistem ekonomi konvensional 
dengan tumpuan kepada praktis sosial muamalat serta bagaimana praktis 
tersebut mempengaruhi ciri wacana muamalat. Untuk itu wacana muamalat akan 
dianalisis menggunakan   pendekatan Analisis Wacana Kritis (AWK).   

 
1.2 Latar Belakang Kajian 
Analisis Wacana Kritis (AWK) merupakan suatu teori kritikal menganalisis 
wacana yang diperkenalkan oleh Norman Fairclough melalui bukunya yang 
berjudul  Language and Power (1989). Beliau kemudiannya mengembangkan 
AWK melalui buku-buku terbitannya yang lain seperti Discourse and Social 
Change (1992), Critical Discourse Analysis: The Critical Study of Language 
(1995), Media Discourse (1995), dan New Labour, New Language (2000). Sejak 
awal tahun 1980 penyelidikannya berfokus kepada AWK termasuk hubungan 
antara bahasa dengan kuasa dan ideologi serta bagaimana bahasa 
menggambarkan proses perubahan sosial. Selepas itu kajian utamannya 
berfokus pula kepada bahasa atau wacana yang berperanan sebagai elemen 
perubahan sosial kontemporari yang berhubungan langsung dengan fenomena 
globalisasi, liberalisme, kapitalisme, ekonomi berasaskan pengetahuan dan 
sebagainya.  

Kajian-kajian ini secara teoritikalnya berasaskan kepada kepercayaan bahawa 
bahasa atau wacana adalah sebahagian daripada elemen kehidupan sosial yang 
berhubungan dengan elemen lain serta mempunyai kesan konstraktif dan 
tranformatif terhadap elemen tersebut. Kajian-kajian ini juga percaya bahawa 
wacana dalam banyak keadaan berpotensi menjadi elemen berpengaruh dalam 
kehidupan sosial dunia kontemporari, dan pelbagai proses perubahan sosial 
semasa dapat dilihat melalui wacana.  

 
Penelitian-penelitian terhadap wacana dan perubahan masyarakat yang 
dilakukan oleh Fairclough telah memberi sumbangan dalam tiga dimensi, iaitu 
pertama, perkembangan teoritikal AWK yang menyumbang kepada 
perkembangan penyelidikan sosial; kedua, perkembangan pendekatan analisis 
linguistik teks dan interaksi yang boleh diadaptasi kepada penyelidikan sosial; 
dan ketiga, aplikasi teori dan kaedah AWK terhadap aspek penyelidikan 
perubahan sosial kontemporari.  

 
AWK telah diaplikasi dalam pelbagai penyelidikan yang melibatkan analisis 
wacana. Antaranya kajian olah Margaret Kettle (2005) yang bertajuk Critical 
Discourse Analysis and Hybrid Texts: Analysing English as a Second Language 
(ESL). Kajian ini memberi tumpuan kepada wacana teks bahasa Inggeris 
sebagai bahasa kedua yang terhasil akibat daripada interaksi antara penutur 
natif dengan penutur bukan natif bahasa Inggeris. Kajian yang dijalankan oleh 
Zotzmann, Karin (2007) yang bertajuk Educating for the future: A Critical 
Discourse Analysis of The Field of Intercultural Business Communications pula 
melihat secara kritikal aspek diskursiviti dan generik, asas konseptual, dan 
matmamat pendidikan baru yang merentas pelbagai disiplin ilmu dalam konteks 
wacana akademik sistem pendidikan tinggi di German. Sementara Joseph 
Nnabugwu (2011) pula menganalisis wacana yang terbina hasil dialog antara 
agama, Islam – Kristian dengan melihat kepada idealogi yang diasaskan kepada 
perbezaan agama dan masyarakat. Kajian yang bertajuk Analyzing A Common 
Word Between Us Muslim and You Christians ini memberi tumpuan kepada 
perkataan lazim yang digunakan oleh kedua-dua agama.  

 
Di Malaysia, analisis wacana berbahasa Melayu yang menggunakan pendekatan 
AWK dipelopori oleh Kamila Ghazali (1999) dan Idris Aman (2001). Kedua-dua 
penyelidik ini menggunakan pendekatan AWK untuk menganalisis wacana 
kepimpinan Tun Dr. Mahathir Mohamad selaku Perdana Menteri Malaysia 
keempat dan Presiden UMNO. Radiman Hj Junaidi (2011) pula menganalisis 
wacana kepimpinan Tun Abdullah Hj Ahmad Badawi selaku Perdana Menteri 
kelima yang juga Presiden UMNO.  

 
Selain itu,  Munif Zarirruddin (2009) telah menggunakan pendekatan AWK yang 
diubah suai untuk menganalisis wacana kepimpinan Rasulullah S.A.W. 
Walaupun wacana yang dianalisis merupakan wacana berbahasa Arab dengan 
mengambil Khutbah Ghazawat al Rasul sebagai bahan kajian, namun kajian 
tersebut dipersembahkan dalam bahasa Melayu. Natijahnya pendekatan AWK 

dilihat sebagai pendekatan yang berpengaruh dalam analisis wacana mutakhir 
ini. Perbahasan lanjut berhubung AWK dan aplikasinya terhadap beberapa kajian 
terpilih akan dilakukan secara terperinci dalam Bab II Sorotan Literatur.  

  
1.3 Pernyataan Masalah 
Aplikasi pendekatan AWK dalam beberapa penyelidikan sebelum ini telah 
memberi tumpuan kepada wacana pembelajaran bahasa Inggeris sebagai 
bahasa kedua (Margaret Kettle, 2005), wacana akademik komunikasi perniagaan 
merentas budaya (Zotzmann, Karin, 2007), serta wacana dialog antara agama 
Islam-Kristian (Joseph Nnabugwu, 2011). Walaupun penyelidikan tersebut telah 
bergerak daripada analisis wacana dalam hubungannya dengan kuasa dan 
idealogi kepada analisis wacana dalam hubungannya dengan perubahan 
sosial/sosioekonomi, namun penyelidikan terhadap wacana muamalat dalam 
kerangka sistem ekonomi konvensional masih belum dilakukan secara serius.  

 
Keperluan meneliti wacana muamalat secara serius dilihat agak mendesak 
selepas berlakunya krisis kredit yang menyaksikan keruntuhan industri 
kewangan di beberapa negara besar dunia sehingga mencatat kerugian 
berjumlah USD 50 trilion pada tahun 2009 menurut Bank Pembangunan Asia. 
Tambahan pula muamalat dilihat sebagai alternatif dalam menangani krisis kredit 
daripada berulang memandangkan muamalat mengetengahkan persepsi Syariah 
terhadap risiko (gharar, maisir dan riba), larangan dalam urusniaga, panduan 
dalam amalan pasaran dan pengurusan proaktif (Azman Ismail dan Muhammad 
Ali Jinnah Ahmad, 2010).        

 
Selain itu, penelitian terhadap praktis sosial melalui pendekatan AWK pula telah 
memberi tertumpu kepada proses kepimpinan dengan menganalisis wacana 
kepimpinan Tun Dr. Mahathir Mohamad (Kamila Ghazali, 1999; Idris Aman, 
2001) dan Tun Abdullah Ahmad Badawi (Radiman Hj Junaidi, 2011). Malah 
penelitian wacana kepimpinan Rasulullah S.A.W. juga pernah dilakukan dengan 
menganalisis Wacana Khutbah Ghazawat al Rasul untuk memahami praktis 
kepimpinan baginda dalam usaha mencari model kepimpinan terbaik (Munif 
Zarirruddin, 2009). Kecenderungan meneliti proses kepimpinan melalui wacana 
didorong oleh perkembangan awal AWK oleh Fairclough (1989) melalui bukunya 
Language and Power yang menghurai hubungan wacana dengan praktis sosial, 
kuasa dan idealogi. Kecenderungan tersebut juga disokong oleh iklim politik 
Malaysia yang sentiasa dinamik sekali gus meletakkan isu politik dan kepimpinan 
sebagai isu yang sentiasa segar.  

 
Namun harus diakui bahawa kehidupan bermasyarakat dan bernegara tidak 
hanya terarah kepada  persoalan kepimpinan dan sosiopolitik semata-mata. 
Menurut Ruslan Zainuddin dan rakan-rakan (2010), kenegaraan secara 
umumnya melibatkan persoalan latar belakang sejarah dan masyarakat, sistem 
politik, ekonomi, pentadbiran, serta lain-lain perkara yang berkaitan dengan 
sesebuah negara. Justeru penyelidik berpandangan penelitian serius terhadap 
wacana muamalat dalam kerangka sistem ekonomi konvensional perlu dilakukan 

untuk merungkai praktis sosial muamalat serta elemen-elemen Syariah yang 
mendasarinya. Hal ini kerana kenegaraan dalam konteks Malaysia meletakkan 
Islam sebagai agama rasmi seperti terkandung dalam Perkara 3(1) 
Perlembagaan Persekutuan. Sebagai negara yang meletakkan kedudukan Islam 
lebih tinggi berbanding agama-agama yang lain, wujud kecenderungan idealogi 
dalam kalangan pemimpin negara untuk mempraktiskan muamalat  yang secara 
jelas menolak unsur penindasan melalui ekonomi seperti riba. Walaupun kajian 
yang dilakukan oleh Kamila Ghazali (1999),  Idris Aman (2001) dan Radiman Hj 
Junaidi (2011) memberi tumpuan kepada idealogi kepimpinan, namun kajian-
kajian tersebut tidak pula melihat idealogi kepimpinan dari sudut sosioekonomi. 
Hal ini mungkin disebabkan oleh kajian-kajian tersebut memberi tumpuan kepada 
idealogi kepimpinan dari sudut sosiopolitik.     
 
Penelitian terhadap ciri tekstual pula telah dilakukan secara terperinci oleh Idris 
Aman (2001) dan Radiman Hj. Junaidi (2011). Penelitian terhadap ciri tekstual 
tersebut memfokus kepada wacana kepimpinan yang mewakili bidang politik. 
Selain itu ciri tekstual (leksikal) yang diberikan tumpuan oleh Idris Aman (2001) 
ialah kata kunci, kata alternatif, kata gantian, dan kata yang digunakan secara 
berlebihan, sementara Radiman Hj. Junaidi (2011) memberi tumpuan kepada 
metafora. Pemilihan ini adalah selaras dengan penelitian terhadap praktis 
kepimpinan.   Hasilnya kedua-dua penyelidik tersebut berjaya merungkai ciri 
tekstual yang mendokong praktis kepimpinan khalayak. Namun penyelidik 
berpandangan berlaku kelompangan terhadap penyelidikan yang mewakili 
wacana bidang ekonomi khususnya wacana muamalat yang berkembang dalam 
konteks/situasi yang telah mengamami proses penstrukturan semula . Bagi 
mengisi kelompangan tersebut, penyelidikan perlu dilakukan untuk memahami 
ciri tekstual (leksikal) khususnya istilah baru yang digunakan serta kata yang 
mengalami perubahan makna sebagai keperluan mengungkapkan konsep baru. 

 
Selain itu, kajian oleh Kamila Ghazali (1999),  Idris Aman (2001), Radiman Hj 
Junaidi (2011) dan Munif Zarirruddin (2009) telah memberi tumpuan kepada 
unsur intertekstualiti dan interdiskursiviti dalam kajian masing-masing. Hasilnya 
kajian-kajian tersebut berjaya mengenal pasti unsur metawacana eksplisit dan 
unsur diskripsi sebagai kesan daripada praktis kepimpinan khalayak yang 
dipraktiskan dalam wacana kepimpinan yang dikaji. Justeru kajian terhadap 
wacana muamalat dengan tumpuan terhadap unsur intertekstualiti dan unsur 
interdiskursiviti perlu dilakukan untuk melihat persamaan/perbezaan unsur yang 
dimanfaatkan bagi dua konteks/situasi wacana yang berbeza. Akhirnya 
perbandingan dapat dilakukan antara praktis wacana bagi dua wacana berlainan 
konteks/situasi iaitu wacana kepimpinan (politik) dengan wacana muamalat 
(ekonomi).    

 
Sementara itu, Fairclough dan Wodak (1997) menjelaskan bahawa hubungan 
antara praktis sosial dengan wacana adalah hubungan dialektikal atau hubungan 
timbal balas. Hubungan dialektikal atau hubungan timbal balas ini terjadi kerana 
dari satu sudut praktis sosial mempengaruhi pembentukan wacana, sementara 

dari satu sudut yang lain wacana turut berperanan memperteguh praktis sosial. 
Ini bermakna pemilihan struktur tertentu dalam wacana muamalat yang 
berkembang dalam kerangka sistem ekonomi konvensional bukan dibuat secara 
lepas bebas. Sebaliknya pemilihan struktur tersebut dibuat berdasarkan praktis 
sosial muamalat sepertimana yang ditetapkan berdasarkan prinsip Syariah . 
Pemilihan struktur tersebut juga mengambil kira kerangka sistem ekonomi 
konvensional serta keperluan masyarakat majmuk Malaysia. Justeru penyelidik 
perpandangan analisis wacana muamalat perlu dilakukan untuk merungkai serta 
mengesahkan pertalian dialektikal tersebut. 
 
1.4 Soalan Kajian 
Kajian yang bertajuk wacana muamalat dalam kerangka sistem ekonomi 
konvensional ini dijalankan bagi menjawab beberapa persoalan yang timbul, 
antaranya;  

 
1.4.1 Apakah praktis sosial wacana muamalat yang dimanfaatkan dalam 

kerangka sistem ekonomi konvensional; 
1.4.2 Apakah ciri tekstual yang mendasari pembentukan wacana 

muamalat hasil perkembangan praktis sosial muamalat dalam 
kerangka sistem ekonomi konvensional; 

1.4.3 Mengapa praktis wacana muamalat yang dimanfaatkan dalam 
kerangka sistem ekonomi konvensional memiliki ciri tersendiri;   

1.4.4 Bagaimana praktis sosial muamalat yang berkembang dalam 
kerangka sistem ekonomi konvensional mempengaruhi 
pembentukan ciri tekstual dan praktis wacana muamalat; 
 

1.5 Objektif Kajian 
Bertitik tolak daripada persoalan-persoalan yang dinyatakan di atas, maka kajian 
ini dijalankan untuk menjawab persoalan tersebut dengan beberapa objektif 
khusus seperti berikut: 

 
1.5.1 Mengenal pasti praktis sosial wacana muamalat yang dimanfaatkan 

dalam kerangka sistem ekonomi konvensional; 
1.5.2 Menghuraikan ciri tekstual yang mendasari pembentukan wacana 

muamalat dalam kerangka sistem ekonomi konvensional; 
1.5.3 Menjelaskan praktis wacana muamalat dalam kerangka sistem 

ekonomi konvensional; 
1.5.4 Merumus pertalian dialektikal antara praktis sosial muamalat 

dengan ciri tekstual dan praktis wacana dalam kerangka sistem 
ekonomi konvensional.  

 
1.6 Kepentingan Kajian 
Kajian ini penting atas beberapa sebab. Pertama, kajian ini berusaha untuk 
mengenal pasti praktis sosial muamalat yang dimanfaatkan dalam wacana 
muamalat yang berkembang dalam kerangka sistem ekonomi konvensional. 
Usaha mengenal pasti praktis sosial muamalat ini bertujuan merungkai elemen 

Syariah serta  elemen konvensional yang tidak bercanggah dengan Syariah yang 
terangkum di dalam praktis sosial tersebut. Usaha ini amat wajar dijalankan 
kerana seperti yang telah ditegaskan sebelum ini, muamalat bukan sahaja 
berbeza dengan sistem ekonomi konvensional malah mendokong nilai, akidah 
dan akhlak Islam. Justeru penelitian ke atas praktis sosial ini cuba melihat nilai, 
akidah dan akhlak Islam tersebut dipertahankan ketika muamalat berkembang 
dalam sistem ekonomi konvensional yang lebih dominen .   

  
Kedua, kajian ini juga dilihat penting kerana berhasrat  memahami cara praktis 
sosial muamalat mempengaruhi ciri tekstual (khususnya dari aspek leksikal) dan 
praktis wacana (khususnya dari aspek intertekstualiti dan interdiskursiviti) bagi 
wacana muamalat yang berkembang dalam kerangka sistem ekonomi 
konvensional. Dengan demikian kajian ini berupaya memberi kefahaman 
berhubung sebab wacana muamalat memiliki ciri leksikal serta ciri intertekstualiti 
dan interdiskursiviti tertentu. Selain itu kajian ini juga berupaya  memberi 
kefahaman cara ciri leksikal, intertekstualiti dan interdiskursiviti tersebut 
digembeleng untuk mencapai maksud dan tujuan wacana muamalat.  

 
Ketiga, memandangkan kajian ini berusaha merumus pertalian dialektikal antara 
praktis sosial wacana muamalat dengan ciri leksikal, intertekstualiti dan 
interdiskursiviti, maka kajian ini penting untuk memahami cara hubungan timbal 
balas tersebut mempengaruhi serta memperteguh antara satu sama lain. Secara 
tidak langsung kajian ini mengesahkan lagi hakikat bahawa elemen 
bahasa/linguistik serta elemen di luar bahasa/linguistik saling melengkapi untuk 
mendokong makna/maksud wacana. 

    
Keempat, pendekatan AWK yang digunakan dalam kajian ini secara tidak 
langsung membuktikan bahawa pendekatan linguistik mampu digunakan untuk 
menghurai dan memahami fenomena sosial termasuk praktis sosioekonomi.  
Pendekatan ini seterusnya memperkaya linguistik sebagai  satu cabang ilmu 
yang dinamik, merentas pelbagai disiplin ilmu yang lain dan tidak hanya berlegar 
pada kerangka linguistik tulen semata-mata. Dari satu sudut yang lain, aplikasi 
AWK dalam menganalisis wacana muamalat dijangka secara tidak langsung 
berjaya mencungkil keindahan aktiviti muamalat yang seterusnya menjelaskan 
konsep Islam sebagai al-Din. Ini bermakna pendekatan linguistik boleh 
digunakan untuk menjelaskan kesyumulan Islam.  

 
Kelima, jika sebelum Tahun 2009 Laporan Tahunan BIMB yang dimuat naik di 
laman web hanya mengandungi versi bahasa Inggeris, namum bermula pada 
Tahun 2009 BIMB telah menerbitkan laporan tahunannya dalam dua versi iaitu 
bahasa Inggeris dan bahasa Melayu. Perkembangan ini agak menarik untuk 
diteliti khususnya dalam konteks bahasa Melayu dan sistem kewangan Islam 
kerana bahasa Melayu dan Islam itu sememangnya mempunyai pertalian yang 
kukuh. Malah Md. Asham Ahmad (2010) melihat bahawa bahasa Melayu 
digolongkan sebagai rumpun bahasa Islam yang berupaya menjelaskan 
pandangan hidup Islam dengan tepat. Justeru kajian ini secara tidak langsung 

berupaya membuktikan kemampuan bahasa Melayu sebagai medium berwacana 
khususnya dalam bidang-bidang kritikal seperti bidang ekonomi dan kewangan 
Islam.  

 
1.7 Batasan Kajian 
Kajian ini akan memfokus kepada tiga dimensi utama yang diketengahkan dalam 
kerangka AWK iaitu analisis tekstual, analisis praktis wacana dan analisis praktis 
sosial. Ini bermakna kajian ini menerap sepenuhnya kerangka AWK Fairclough. 
Walau bagaimanapun bagi memudahkan pengurusan dan kawalan data, selain 
tertakluk pada kekangan masa serta format penulisan laporan penyelidikan, 
maka  setiap dimensi analisis akan tertumpu kepada paremeter tertentu sahaja.   
 
Analisis tekstual akan tertumpu kepada paremeter leksikal atau kata/istilah. 
Tumpuan kepada parameter leksikal dibuat memandangkan perubahan 
sosial/sosiobudaya tergambar melalui perubahan atau pembentukan kata/istilah 
baru/pinjaman atau kata/istilah yang mengalami perubahan makna bagi 
mendokong konsep baru (Fairclough,1992). Perkembangan muamalat dalam 
kerangka sistem ekonomi konvensional telah menyebabkan berlaku perubahan 
serta pengubahsuaian praktis muamalat memandangkan unsur konvensional 
yang tidak bercanggah dengan Syariah diterima dalam muamalat (Nor Mohamed 
Yakcob, 1996).  

 
Analisis praktis wacana pula akan tertumpu kepada parameter intertekstualiti dan 
interdiskursiviti. Intertekstualiti merupakan unsur daripada teks lain yang 
dimanfaatkan atau ditenun untuk membentuk teks yang baru. Proses memanfaat 
atau menenun unsur teks lain untuk membentuk teks baru dilakukan melalui 
beberapa pendekatan seperti representasi wacana, metawacana, praandaian 
dan penafian.  Interdiskursiviti pula merujuk kepada kepelbagaian jenis wacana 
yang dimanfaatkan dalam membentuk teks wacana yang baru. Dalam kajian ini 
kepelbagaian jenis wacana yang dimanfaatkan dalam wacana muamalat yang 
berkembang dalam sistem ekonomi konvensional dirujuk berdasarkan ragam 
retorik seperti pemerian, pembujukan, penerangan, penceritaan, pendedahan, 
dan penghujahan. Tumpuan kepada kedua-dua parameter intertekstualiti dan 
interdiskursiviti dibuat memandangkan elemen yang membentuk wacana 
memberi banyak kefahaman berhubung sistem pengetahuan atau sistem nilai 
serta andaian tentang hubungan sosial dan identiti sosial yang terbina dalam 
wacana (Fairclough, 1992).  
 
Sementara itu, analisis praktis sosial pula akan memberi tumpuan kepada 
parameter orientasi ekonomi dan sosial. Orientasi ini dipilih sebagai tumpuan 
atas pertimbangan bahawa praktis sosial muamalat merupakan praktis sosial 
yang mencakupi kedua-dua biadang iaitu ekonomi dan sosial atau dikenali juga 
sebagai sosioekonomi. Muamalat merupakan sistem ekonomi Islam yang 
meletakkan matlamat tertingginya untuk mencari keredhaan Allah. Mencari redha 
Allah merupakan  matlamat yang mengatasi segala matlamat yang lain termasuk 
matlamat keuntungan yang menjadi keutamaan sistem ekonomi kapitalis (Yusuf 

Al-Qardhawi, 2012). Justeru menunaikan hak orang lain yang terkandung dalam 
harta/keuntungan yang diperolehi dengan melaksanakan ibadah zakat 
merupakan kewajipan terhadap Allah. Manfaat daripada zakat akan dinikmati 
oleh asnaf yang terdiri daripada golongan masyarakat yang memerlukan serta 
kurang berkemampuan. Namun matlamat mencari redha Allah tidak akan dicapai 
melalui penunaian ibadat zakat semata-mata. Matlamat untuk mencapai redha 
Allah menuntut kesemua aktiviti muamalat tertakluk kepada praktis sosial 
muamalat berdasarkan ketetapan Syariah. 

 
Jelasnya kajian ini mengaplikasi penerapan penuh kerangka AWK tiga dimensi 
yang diperkenalkan oleh Fairclough (1989; 1992; 1995) dengan pemilihan 
parameter tertentu daripada setiap dimensi analisis untuk memenuhi objektif 
kajian. Penerapan penuh bermaksud ketida-tiga dimensi analisis iaitu analisis 
tekstual, analisis praktis wacana, dan analisis praktis sosial diberi tumpuan yang 
seimbang. Walau bagaimanapun analisis dimulakan dengan analisis peringkat 
makro iaitu analisis praktis sosial dan dilanjutkan kepada analisis peringkat mikro 
iaitu analisis ciri tekstual (leksikal) dan analisis praktis wacana (intertekstualiti 
dan interdiskursiviti). Huraian lanjut berhubung pendekatan analisis ini dimuatkan 
dalam Bab III pada bahagian Kerangka Teori.              

 
Dari aspek bentuk wacana pula, kajian ini hanya memfokus kepada wacana 
tulisan atau wacana teks. Pemilihan wacana tulisan dilakukan memandangkan 
wacana tulisan memiliki bentuk yang lebih stabil oleh kerana tersedia dalam 
bentuk teks. Kestabilan ini dilihat penting untuk pengurusan dan pengolahan data 
memandangkan penelitian secara serius terhadap wacana muamalat khususnya 
dalam kerangka sistem ekonomi konvensional menggunakan pendekatan AWK 
masih belum dilakukan. Untuk itu Teks Penyataan Pengerusi dan Teks Ulasan 
Operasi Pengarah Urusan yang terkandung dalam Laporan Tahunan Bank Islam 
Malaysia Berhad (BIMB) versi bahasa Melayu dipilih. Pemilihan Laporan 
Tahunan BIMB adalah berdasarkan pertimbangan BIMB merupakan Institusi 
Kewangan Islam pertama ditubuhkan di Malaysia untuk mengendalikan urusan 
muamalat secara formal, dan semua aktiviti muamalat dilaporkan dalam laporan 
tahunan tersebut. Selain itu tumpuan kepada Teks Penyataan Pengerusi dan 
Teks Ulasan Operasi Pengarah Urusan dibuat atas pertimbangan segala operasi 
dan aktiviti BIMB dikawal selia secara langsung oleh Pengerusi dan Pengarah 
Urusan. Dengan kata lain, inti pati kepada aktiviti muamalat yang dikendalikan 
oleh BIMB terkandung dalam kedua-dua teks tersebut.   

 
Teks-teks yang dipilih pula terkandung dalam laporan tahunan yang diterbitkan 
dari tahun 2009 hingga tahun 2012 Pemilihan tersebut dibuat  memandangkan 
empat tahun kebelakangan ini BIMB menerbitkan semula laporan tahunan yang 
mengandungi versi bahasa Melayu. Lebih signifikan lagi apabila pada tahun 
2011 menyaksikan BIMB mencatatkan keuntungan tertinggi sepanjang tempoh 
operasi yang menggambarkan kerancakan aktiviti muamalat. Kerancakan aktiviti 
muamalat akan mendorong pula kepada kerancakan wacana muamalat 
berbahasa Melayu. Untuk rekod, BIMB menerbitkan laporan tahunan bermula 

pada tahun penubuhannya 1984 hingga tahun 1997 dalam dua versi iaitu bahasa 
Melayu dan bahasa Inggeris. Namun selama sepuluh tahun berikutnya, iaitu dari 
tahun 1998 hingga tahun 2008 Laporan Tahunan BIMB hanya diterbitkan dalam 
bahasa Inggeris. Walau bagaimanapun format dwibahasa digunakan semula 
dalam penerbitan laporan tahunan bermula pada tahun 2009 hinggalah 
penerbitan terkini, iaitu tahun 2012. Ketika kajian ini dijalankan, Laporan tahunan 
BIMB 2013 masih belum dikeluarkan. Lazimnya sesebuah laporan tahunan bagi 
tahun semasa diterbitkan sekitar bulan April tahun berikutnya selepas laporan 
kewangan diaudit.   

 
Dari aspek data leksikal pula, walaupun teks yang dikaji merupakan teks wacana 
muamalat berbahasa Melayu, namun tumpuan akan diberikan bukan sahaja 
kepada data leksikal bahasa Melayu tetapi juga kepada data leksikal selain 
bahasa Melayu. Tumpuan ini dibuat memandangkan bahasa sumber muamalat 
ialah bahasa Arab sementara bahasa sumber sistem kewangan konvensional 
ialah bahasa Inggeris. Pembentukan kata/istilah baru atau perubahan makna 
kata/istilah untuk mendukung konsep baru dalam bahasa Melayu bukan sahaja 
berlaku melalui proses terjemahan daripada bahasa sumber kepada bahasa 
sasaran. Pembentukan kata/istilah baru juga berlaku melalui proses penyesuaian 
sama ada penyesuaian ejaan mahupun penyesuaian makna daripada bahasa 
sumber kepada bahasa sasaran.  

 
Selain itu proses peminjaman secara langsung daripada bahasa sumber juga 
menyumbang kepada pembentukan kata/istilah baru untuk mengungkapkan 
perubahan sosial/sosioekonomi yang berlaku. Keperluan kepada proses 
penterjemahan, penyesuaian mahupun peminjaman dilihat mendesak 
memandangkan bahasa Melayu bukanlah bahasa sumber muamalat dan 
ekonomi konvensional. Justeru jika data-data leksikal daripada bahasa selain 
bahasa Melayu tidak diberikan perhatian yang sewajarnya dalam kajian ini, 
dibimbangi data-data penting yang menunjukkan perubahan praktis 
sosial/sosiobudaya akan diabaikan. Pengabaian data penting seperti ini akan 
menjejaskan kreadibiliti dapatan kajian.  

  
1.8 Definisi Operasional 
“Wacana” merujuk kepada satu bentuk komunikasi (lisan mahupun tulisan) yang 
bermakna yang dibina oleh penutur atau penulis hasil daripada gabungan antara 
sistem bahasa dengan unsur-unsur di luar sistem bahasa. (Asmah Hj Omar, 
1986). Sistem bahasa meliputi aspek fonologi, morfologi dan sintaksis sementara 
unsur di luar sistem bahasa merujuk kepada elemen-elemen seperti intonasi, 
nada suara, penegasan, kesenyapan dan sebagainya. Wacana juga dilihat 
sebagai kesatuan bahasa yang lengkap selain kedudukannya yang tinggi 
melangkaui kalimat atau klausa, dan punya kohesi serta koherensi. (Tarigan, 
1995, p. 36.). Kohesi merupakan keserasian hubungan antara satu unsur dengan 
satu unsur yang lain dalam wacana sehinggalah tercapai pengertian yang 
koheren. Dalam  perkataan lain kohesi merujuk kepada perpautan bentuk 
bahasa sementara koherensi merujuk kepada perpautan makna. 

“Muamalat” merupakan terjemahan kepada aktiviti ekonomi yang berlandaskan 
Syariah merangkumi tukar-menukar antara barang atau sesuatu yang memberi 
manfaat dengan cara yang ditentukan seperti jual beli, sewa-menyewa, upah 
mengupah, pinjam-meminjam, urusan bercucuk tanam, berkongsi dan 
sebagainya (Haron Din dan rakan-rakan, 1988). Islam menjadikan muamalat 
sebagai cara untuk sampai kepada matlamat yang lebih besar iaitu ketenangan 
jiwa serta tumpuan kepada ibadah untuk mengenal Allah (Yusuf Al-Qardhawi, 
2012).  

 
Justeru “Wacana muamalat” dalam konteks kajian ini merujuk kepada kesatuan 
bahasa yang lengkap yang digunakan untuk berinteraksi, berkomunikasi  atau 
mengungkapkan idea, gagasan, atau isu-isu yang berkaitan dengan sistem 
kewangan Islam. Sistem kewangan Islam atau lebih tepat dirujuk sebagai 
muamalat pula merupakan sistem kewangan yang dilaksanakan berdasarkan 
ketetapan Syariah. Antara lain Syariah menetapkan sistem kewangan perlu 
bebas daripada unsur menindas seperti riba (kadar faedah) serta unsur gharar 
atau ketidakpastian dalam urus niaga. Ini bertujuan melindungi kedua-dua pihak 
(penjual dan pembeli atau pemberi dan pengguna perkhidmatan) yang terlibat 
dalam urus niaga yang dijalankan. Wacana muamalat dalam konteks kajian ini 
juga merujuk kepada wacana teks atau wacana tulisan. Memandangkan dalam 
konteks Malaysia muamalat lazimnya dikendalikan oleh institusi perbankan Islam 
maka wacana teks yang dimaksudkan terdiri daripada Teks Penyataan 
Pengerusi dan Teks Ulasan Operasi Pengarah Urusan Bank Islam Malaysia 
Berhad (BIMB).    
 
“Intertekstuali” ialah sumber teks-teks lain yang dimanfaatkan dalam membina 
wacana yang baru (Fairclough,1992). Dalam konteks kajian ini intertekstualiti 
merujuk kepada sumber-sumber daripada teks lain yang dimanfaatkan dalam 
teks wacana muamalat yang dikaji.   “Interdiskursiviti” pula merujuk kepada 
kepelbagaian wacana yang tersirat dalam sesebuah teks wacana yang baru. 
Interdiskursiviti tertumpu kepada penghasilan teks untuk mengenal pasti 
kepelbagaian jenis wacana, genre, gaya atau ragam retorik yang  
digunakan dalam pembinaan teks wacana yang dikaji (Idris Aman, 2006, 2010). 
Sehubungan dengan itu, interdiskursiviti dalam kajian ini merujuk kepada 
kepelbagaian jenis wacana yang dimanfaatkan dalam menghasilkan teks wacana 
muamalat.    
 
“Ihsan” bermaksud merasai pengawasan Allah S.W.T dalam setiap ibadah yang 
dilaksanakan (Sahih Muslim, hadith 106). Dalam konteks kajian ini ihsan ialah 
melaksanakan aktiviti muamalat  (penawaran perkhidmatan oleh BIMB) dengan 
kebaikan, kebajikan, kemurahan hati, mencari keuntungan secara berpada, tidak 
menindas dan menunaikan hak orang lain terhadap harta/keuntungan atas 
kesedaran bahawa Allah sentiasa mengawasi amalan hamba-hambaNya.   
“Kerangka Sistem Ekonomi Konvensional” pula merujuk kepada ruang lingkup 
sistem ekonomi campuran yang dipraktiskan secara meluas di Malaysia. Sistem 

ekonomi campuran adalah hasil gabungan antara sistem ekonomi kapitalis 
dengan sistem ekonomi sosialis. Sistem ekonomi kapitalis meletakkan kuasa 
urus niaga pasaran pada tangan pemodal. Ini bermakna pemodal menentukan 
segala perjalanan pasaran termasuk penentuan kadar harga bagi barangan dan 
perkhidmatan yang ditawarkan. Sistem ekonomi sosialis pula menyerahkan 
kuasa urus niaga pasaran di tangan pengguna. Ini bermakna penentuan kadar 
harga barangan dan perkhidmatan yang ditawarkan oleh pemodal dipengaruhi 
oleh kuasa beli pengguna.  

 
Namun di Malaysia pemodal tidak bebas secara mutlak untuk menentukan harga 
pasaran bagi sesuatu barangan dan perkhidmatan. Ini kerana terdapat unsur 
campur tangan kerajaan dalam pasaran dan ekonomi melalui penetapan dasar-
dasar tertentu seperti dasar harga siling atau dasar barang kawalan bagi 
melindungi pengguna daripada manipulasi pemodal. Kuasa beli pengguna juga 
tidak mampu secara mutlak mempengaruhi kadar harga barangan dan 
perkhidmatan memandangkan adanya dasar kerajaan yang membenarkan 
monopoli dalam penawaran barangan dan perkhidmatan seperti perkhidmatan 
bekalan air dan elektrik. Inilah asas kepada sistem ekonomi campuran yang 
dirujuk sebagai sistem ekonomi konvensional yang menjadi kerangka kepada 
perkembangan wacana muamalat.    
   
1.9 Kesimpulan 
Aktiviti harian manusia boleh dikelompokkan mengikut  tiga konteks/situasi yang 
utama iaitu sosial, ekonomi dan politik. Setiap konteks/situasi tersebut boleh 
diperhalusi untuk mengenal pasti konteks/situasi yang lebih khusus. 
Konteks/situasi inilah yang menjadi latar bagi pembentukan sesebuah wacana.  
Dalam perkataan lain unsur-unsur bahasa/linguistik dan unsur-unsur di luar 
bahasa/linguistik saling melengkapi dalam pembentukan wacana yang benar-
benar bermakna. Maka tidak hairanlah Fairclough (1989) memperkenalkan 
kerangka AWK yang bertujuan menjelaskan hubungan antara teks dengan 
konteks kerana teks (bahasa) bukan sahaja merakam malah memperteguh  
konteks (praktis sosial) tersebut. 

